
Beldurrik ez

Inteligentzia artifizialari buruz hasten garenetan, beldu-
rra sumatzen dut inguruan, eta ez dut lortzen emozio hori 
sentitzerik. Sentitzen dut espazioaz hitz egiten didateneko 

txundidura, planetarioan Einsteinen erlatibitatearen teoria 
azaltzen dutenean sentitzen dudana. Katedralei ere geratzen 
zaie oraindik hortatik pixka bat, gu baino askoz handiagoa den 
zerbaiten sentsazioa. Baina beldurrik ez. Errepikatzen den 
esaldi batek sortu dit kezka. Proposatutako edozeri buruzko 
testuak sortzen dituenez, orrialde zuriaren sindromea arindu 
omen dezake. 

Hortaz aparte, uste dut lehendik nahikoa izututa nagoela 
beldur berriei leku egin ahal izateko. Aurrean dudana benetan 
aurrean dudana den, pantailez ari garenean, ez zait hainbeste 
inporta, pantailaz kanpo bizitza geratzen bada. Presaka eta 
denborarik gabe hazten den bizitza, uragatik hozkaka ibili 
behar ez duen bizitza, arnasa har dezakeena, jatekoa duena, 
minik ez duena, seguru sentitzen dena. Bizitza horrek hamai-
ka mehatxu ditu dagoeneko, oso optimistak iruditzen zaizkit 
inteligentzia artifizialak beldurtzen dituenak, nik baino iritzi 
hobea dute orain arteko munduaz hainbeste oker daitekeela 
susmatzen badute. 

Kezkatzen nau ordea, sormenarekin lotuta, nahasmendu 
une hori ezabatzeak. Orrialde zuriak kikiltzen gaituenekoa: 
anabasa horretan sortzen da ideia ero hori, buruan duguna 
ordenatu ezin, baina irteteko borrokan ustekabeko modu ho-
rretan konbinatzen denekoa. Baina berehala pasa zait. Orain 
arte ere bagenituen orrialderatzeko testuak eskura, zarata la-
gungarria, baina ez gara inoiz konformatuko aurrean duguna-
rekin: garunak koska bat gehiago, korapilo bat gehiago, urrats 
bat harago… eman nahiko du beti. Mende asko dira ideia zoro 
zoragarriak edukitzen. Inteligentzia artifiziala, bere horretan, 
izan daiteke horietako bat. 

Esplotazioa Turistifikazioa Osakidetza
Pertsona migratzaileen lan-
esplotaziorako sare bat atzeman dute 
Araban. Portugalgo hamabost lagun 
zeuden esplotazio-sarean harrapatuta; 
egunean hamabi orduz lan egitera 
behartzen zituzten, asteko egun 
guztietan. Bi pertsona atxilotu dituzte.

Donostia Defendatuz plataformak 
deituta, milaka lagun mobilizatu dira 
hiriburuan, “Donostia ez dago salgai, 
berreskura dezagun Donostia” lelopean. 
Kritikatu dute hiria “enpresa handien 
negoziorako eta turismorako eredu gisa” 
eraikitzen ari dela.

Maiatzaren 18 eta 19an greba egin dute 
Osakidetzako langileek, sindikatuek 
deituta. Egoera “larria” dela adierazi 
dute, bereziki Lehen Mailako Arretan. 
Salatu dute langileen egoera “gero 
eta prekarioagoa” dela eta “gainkarga 
sistematikoa” pairatzen dutela.


